Хөсет вә көнчелек
(Урта сыйныфлар өчен әдәбияттан ФДГББС таләпләренә туры китереп эшләнгән дәрес проекты)

Дания Солтан кызы Садикова, 
Биектау 1 нче урта мәктәбенең 1 квалификация категорияле татар теле һәм әдәбияты укытучысы

Максат: 
1. Проблемалы ситуация нигезендә, укучыларның белемнәрен активлаштыру. 
2. Укучыларның бәйләнешле сөйләм күнекмәләрен камилләштерү, иҗади фикер йөртергә өйрәтү; укучыларны командаларда һәм парларда эшли белергә өйрәтү; 

3. Р.Фәхреддин өйрәтмәләре аша, укучыларда әхлакый сыйфатлар тәрбияләү.

Дәреснең тибы. Сингапур проектын кулланып үткәрелгән тәрбия дәресе.

Дәреснең төре. Әңгәмә.

Дәреснең көтелгән нәтиҗәләре.
· Укучыларның бирелгән тема буенча яңалык алулары;
· Сүзлек запасын баету;
· Төзек һәм дөрес сөйләм формалаштыру;
· Укучыларда күркәм холык тәрбияләү.

Нәтиҗәгә ирешү өчен шартлар:

· Уңай психологик халәт тудыру;
· Укучылар алдына проблема кую;
· Укучыларның мөмкинчелекләреннән һәм кызыксынучанлыкларыннан чыгып, эшне оештыру.

Укыту методы.

· Әңгәмә.

· Рольле уен элементы.

· Төркемләп һәм парлап эшләү.

Дәреснең структурасы:

· Дәрескә уңай халәт тудыру;
· Оештыру;
· Яңа белем һәм күнекмәләр формалаштыру;
· Ныгыту;
· Рефлексия;
· Өй эше.

Дәрес барышы.

Дәрескә уңай халәт тудыру.

Укучыларның дәрескә әзерлеген тикшерү, җайлап утырту.
Оештыру.

Максат. 1. Сыйныфның дәрескә әзерлеген күзәтү, барлау; белем алырга әзерлек алып бару; сыйныф бүлмәсенең дәрес үткәрүгә әзерлеген карап чыгу.
2. Исәнләшү.
– Исәнмесез, укучылар. Хәлләрегез ничек?

– Бүгенге дәрестә сездән тырышлык, тәртиплелек көтеп калам. Дәрестә актив катнашуыгызны телим.

– Утырыгыз. Дәресебезне башлыйбыз.

– Бүген дәрестә кем кизү? (кизү укучының хәбәрен тыңлау).
Тактада Р.Фәхреддиннең портреты. Дәрес магнитофон язмасында борынгы көйләр белән башланып китә. Салмак кына көй яңгырый. («Тәфтиләү». Г.Тукай сүзләре. Халык көе).
1. Кереш.

Укытучы. Р.Фәхреддинов – татар халкының күренекле мәгърифәтчесе, галиме, дин белгече. Бу шәхес мәгърифәткә, тарихка һәм педагогикага караган тирән эчтәлекле хезмәтләр язган. Ул безнең алда талантлы язучы һәм журналист буларак гәүдәләнә. Шулай ук аның хезмәтләрендә халкыбызның борынгы заманнардан алып, ХХ йөзнең беренче яртысына кадәр булган тарихы, мәдәниятебезнең тарихында тирән эз калдырган шәхесләр тормышы һәм иҗаты, мәктәп-мәдрәсә, мәгърифәт, рухи мәдәният тарихы, дин, әдәп, әхлак мәсьәләләре тирән чагылыш таба.
Р.Фәхреддиннең тирән кызыксынган һәм җитди шөгыльләнгән мәсьәләләре чиксез күп. Аларның күбесе турында автор мәкаләләр, китаплар яза. Олуг галимнең хезмәтләре кешелек дөньясы өчен әйтеп бетермәслек зур кыйммәткә ия.

Кешенең үз-үзенең тотышыннан, гадәтләреннән аның ни дәрәҗәдә әдәпле булуын белеп була. Укучылар, яхшы гадәтләрне үзеңдә кече яшьтән тәрбияләргә кирәк. Сезне әдәпле, итагатьле, миһербанлы, инсафлы итеп тәрбияләүдә әдәби әсәрләр әһәмиятле роль уйный. Үгет-нәсыйхәт бирү буенча байтак әсәрләр калдырган шәхесләрнең берсе – Ризаэддин бине Фәхреддин.
Укучылар, бүгенге дәресебезне Р.Фәхреддиннең «Балаларга үгет-нәсыйхәт» дип аталган хезмәтенә таянып үткәрербез.
2. Төп өлеш.

Уку мәсьәләсен кую.
Максат. Укучылар әзерләгән инсценировка белән танышу; күргәннәрдән чыгып, иҗади фикер эшчәнлеген үстерү.

Әнвәр белән Сәйдәш очраша.

Әнвәр: Бу Сәйдәш бигрәк тә күп белә инде! Гел «5» кә генә укый. Әле җитмәсә, урамда да, мәктәптә дә үзен үрнәк тота. Ә минем математикадан өй эше эшләнмәгән. Озак итеп телевизор карагач, йокы туймый. Аннары дәрестә йокы килә. Шуңа да дәресне аңламый калам. Апа күргәнче, үзеннән күчереп алыйм әле.

Сәйдәш: Ярдәм итәргә ризамын, тик күчерергә бирмим. Алайса, икенче вакытта да эшли алмассың. Синең бит дәресләрдә игътибарың юк: я сумкаңнан нәрсәдер эзлисең, я Камалны аптыратып утырасың. Шуңа көндәлегеңә өй эшләрен язып куярга да онытасың. Кил, аңлатам.
Әнвәр: Кирәкми, аңлатма! Ярар, бер үчен алырмын әле бирмәсәң! (Сәйдәш торып китә. Әнвәр аның китабын корсагына яшерә). Менә ал хәзер бишлене!
Сәйдәш: (керә, китабын эзли). Апа, минем китабым югалды.

Укытучы: (балаларга күз йөртеп чыга да, үз-үзенә): Аңлашылды... (Балаларга): Кемдер ялгышып кына сумкасына салып куйган да, хәзер китереп бирергә кыенсынып йөридер. Менә күрерсең, табылыр әле. (Тагын карап ала). Әнвәр, менә сиңа акча, бүген китаплар кибетеннән бу китапны сатып ал. Кабатлап әйтәм: бу хакта беркем дә белергә тиеш түгел!
Әнвәр: Ә нигә мин?! (Уйланып тора һәм корсагыннан алып китапны өстәлгә куя). 

Ныгыту.
Максат. Укучыларның фикерләү сәләтен, игътибарын, хәтерен үстерү. Сүзлек байлыгын арттыру.

Төркемнәрдә тикшерү өчен сораулар. 

Укытучы: Әнвәр нинди гамәл кылырга уйлады?
– Ул китапны нинди максат белән алды? (көнләшеп, үч итеп).

Димәк, бүген дәрестә сүз нәрсә турында барачак?

Көтелгән җавап: Көнләшү, үч тоту (саклау) турында.
Укытучы: Әйе, бүгенге дәреснең темасы – «Хөсет вә көнчелек» (слайд 1.)

Командаларда эшләү (КОНТИНИУС РАУНД РОБИН).
1 нче бирем.

Укытучы: Нәрсә ул үч тоту һәм ул, күпчелек очракта, нилектән килеп туа?

Көтелгән җаваплар: Үч саклау – берәр нәрсәгә карата усал уй белән йөрү. Көнләшүдән, көнчелектән туа.
2 нче бирем. Көнчелек, көнләшү сүзләрен ничек аңлыйсыз?

Командаларның җаваплары тыңланыла.
Укытучы: Ә хәзер тактадан җавапларыгызның дөреслеген тикшерегез.
Тактага сүзлекчә эленә (слайд 2).
а) Кемнең дә булса турылыгына, мәхәббәттәге сафлыгына шикләнеп карау. Урысчасы – ревность.
ә) Кемнең дә булса өстенлеген, уңышын, байлыгын күреп гарьләнү, өстен булырга теләү. Урысчасы – зависть.

б) Хөсет – кемнең дә булса байлыгыннан, нигъмәтеннән, аның эшләреннән сәбәпсез көнләшү, аның юкка чыгуын, югалуын теләү. Урысчасы – зависть. (Татар теленең аңлатмалы сүзлеге).
Укытучы: Болар барысы да авыр, тирән хисләр. Әмма ничек кенә якын булмасыннар, аларның мәгънәләре төрле. Беренчесе – иптәшеңнән шикләнүдән туа. Икенчесе исә кеше байлыгын күпсенүдән, комсызлыктан, кеше бәхетен күрә алмаудан башлана.

Укытучы: Кабат әлеге күренешкә әйләнеп кайтыйк әле. Әнвәр Сәйдәштән ни өчен көнләшә?

Укучы: Аның яхшы укуыннан көнләшә.

Укытучы: Ни өчен ул Сәйдәштән үч алырга уйлады?

Укучы: Өй эшен күчертмәгән өчен.

Укытучы: Сәйдәш Әнвәргә күчерттермичә дөрес эшләдеме?

Укучылар: Җаваплар төрле.

Укытучы: Көнләшү, үч алу кебек начар сыйфатлар Әнвәргә каян килгән?
Укучы: Малайның ялкаулыгыннан һәм бик үк тәрбияле булмавыннан.
Укытучы: Менә сез көнләшүнең төрле якларын әйтеп үттегез. Халыкта аны «ак көнләшү», «кара көнләшү» диләр. Моннан чыгып, үзегездә нинди сыйфатларны үстерер, булдырыр идегез, яшәр өчен кайсы як күбрәк кирәк?

«Ак һәм кара көнләшү»гә характеристика бирәләр. Аның файдасы һәм зыяны турында фикер алышалар.

Көтелгән җаваплар. Минем уйлавымча, әгәр дә кеше кемнең дә булса байлыгыннан, уңышыннан көнләшеп, үз тормышын яхшы якка үзгәртсә, моннан беркемгә дә зыян килми. Киресенчә, бу кешенең тормышы алга китә. Бу – «ак көнләшү». «Кара көнләшү» белән көнләшкән кеше куркыныч. Ул үзенә дә, тирә-яктагыларга дә начарлык эшләргә мөмкин һ.б.
Укытучы: Кешенең уңышларына көнләшеп карау, аларга карата хөсетлек күрсәтү начар гамәл. Хөсетлек бүтәннәргә генә түгел, кешенең үзенә дә бик зарарлы тәэсир итә. Үзегезнең көндәлек тормышыгыздан үпкәләү, көнләшү белән бәйләнешле нинди мисаллар китерә аласыз?
Укучылар: Ләбибә Ихсанованың «Наил һәм Фаил» әсәреннән, Кол Галинең «Кыйссаи Йосыф» дастаныннан мисаллар китерергә мөмкин. 
Бу гадәтләрдән ничек котылып була? Укучыларга үз-үзеңне тәрбияләү планы үрнәге белән таныштырырга. План буенча фикер алышырга.
Үз-үзеңне тәрбияләү өчен берничә киңәш (слайд 3)
1. Ихтыяр көче тәрбияләргә.

2. Көнләшү хисе уянган икән, мәсьәләнең асылына төшенергә кирәк. «Җиде кат үлчә – бер кат кис», – дип, юкка гына әйтмәгәннәр бит.

3. Хезмәтне яратырга.

4. Даими режим белән яшәргә.

5. Кешеләрдә яхшы якларны күрә белергә һәм аларны булдырырга омтылырга.

6. Көнчелек хисен җиңә белергә, аны яманлыкка түгел, яхшылыкка хезмәт иттерергә тырышырга кирәк. Башкаларның уңышына көнләшмим, гарьләнмим дисәң, алар сыман булу өчен тырышырга, көч куярга, алардан уздырып эшләргә кирәк.
Укытучы: Көнләшү, үпкәләү, үчләшү турында нинди мәкальләр беләбез? (җаваплар.)
Командаларда эш. (ТАЙМД РАУНД РОБИН).
Укытучы: Тактадагы мәкальләргә игътибар итегез, укыгыз, фикер алышыгыз. Бер-берегезгә мәкальләрнең мәгънәләрен аңлатыгыз (слайд 4).
Көнчел кеше көн күрмәс.

Кеше бәхетеннән көнләшкән үз бәхетен дә югалтыр.

Үпкәләгән – өлешеннән коры калыр.

Үпкәне – ачу белән, утны май белән баса алмассың.

Көнченең йөрәген ят бәхете яндыра (слайд 5).
Укытучы: «Динсезләр каршысында дин галимнәре белән сукырлар каршысында кояш яктысы бер төрле», – дигән Р.Фәхреддин. Ул диннең тәрбия өлкәсендәге әһәмиятен югары бәяләгән. Укучылар, әйдәгез, без дә Коръәннән кайбер сүрәләр белән танышып китик әле.
Коръәннән сүрә, аятьләр уку (слайд 6,7,8,9,10,11)
«Бөтен кешеләр дә көнчедер. Ләкин, кулы вә теле белән көнләүне күрсәтмәсә, ягъни уртага чыгармаса, бу көнчелек кешегә зарар итмәс».
(Зухруф сүрәсе, аять 32)

«Кешеләр көнләшмәсәләр, тынычлык вә яхшылык эчендә яшәрләр иде». 

Зухруф сүрәсе, аять 32
)
«Ут, утыннарны ашап бетергән кебек, хөсет тә эшләнгән изгелекләрне, савапларны ашап бетерер».
(Зухруф сүрәсе, аять 32)
«Хөсет ике нәрсәдә булыр. Аллаһы Тәгалә бер кешегә белем бирер, ул кеше дә бу белеме белән хәләлне, хәрәмне белеп, Аллаһ кушканча яшәр. Аллаһ бер кешегә мал, байлык бирер, ул кеше дә малы вә байлыгы белән изгелекләр эшләр, ярдәмнәр итәр, сәдакаларын, зәкатьләрен бирер. Менә бу кешеләргә кызыгып, алар шикелле булырга теләү хөсет саналмас».
 (Зухруф сүрәсе, аять 32)
«Хөсет – шифасы табылмаган бер хасталыктыр».
(Зухруф сүрәсе, аять 32)
«Бер-берегездән көнләшмәгез, бер-берегездән бизмәгез, арагызга суыклык кертмәгез, бер-берегездән аерылмагыз. Әй Аллаһының коллары, кардәш булыгыз».
(Зухруф сүрәсе, аять 32)
Укытучы: Укучылар, без сезнең белән кабат Р.Фәхреддиннең «Балаларга үгет-нәсыйхәт» китабына әйләнеп кайтыйк әле. Өстәлләрегездәге шул китапның 109 нчы битен ачып, «Көнчелек вә хөсет» дигән өлеше белән танышыйк. Игътибар белән укыгыз һәм кабат сүзлеккә әйләнеп кайтабыз. Татар теленең аңлатмалы сүзлеге белән бу өлештәге охшашлыкларны чагыштырыгыз.
Балаларның җаваплары тыңлана.
3. Йомгак.
Рефлексия. 

Укытучы: Укучылар, бүгенге дәрестә нәрсә турында сөйләштек? Әнвәр белән Сәйдәшнең сезгә кайсы яклары ошады яки ошамады? Бу дәрестән нинди сабаклар алдыгыз? Көнләшеп яшәргә кирәкме? Нинди көнләшү генә уңай сыйфатлар өстәргә мөмкин? 
Әңгәмә дәвам итә. Мәчеткә йөреп дин дәресләре алучы укучылар үзләренең уңышлары белән уртаклашалар. Коръәннән хәдисләр укыйлар.
Өй эше. 

1.  Сез әти-әниегезнең нинди яхшы сыйфатларын үзегездә булдырырга тырышасыз? Шул турыда языгыз. 
2.  Үз-үзећне тәрбияләү планын төзе.

Кулланылган әдәбият
Төп:
1. Фәхреддин Р. «Балаларга үгет-нәсыйхәт» китабы. Р.Фәхреддин мирасын укыту-тәрбия процессында файдалану. – Казан, 2004.
2. «Коръән» китабы.
3. Мәкальләр. 
4. Татар теленең аңлатмалы сүзлеге. 3 томда. – Казан: Татар. кит. нәшр., 1979.
Өстәмә: Слайдлар, проектор, компьютер, магнитофон, язучының портреты.[image: image1.png]



